
Dell'Aneide Canto vi.





57.





E tre vote de chiò sguazzariaje

Co l’acqua fresca cutte li compagne

Co na frasca d’aulive, e le spurgaje

De sto mmuodo da tutte le magagne.

E da lo muorto se lecentiaje

Dicenno, a te repuoso, a nui guadagne:

E na gran sebetura fravecare

Anea le fece a vista de lo mare.

E stava fatta a muodo de torretta

A na costa de monte, e nce lassaro

Spata, e rimmo de chillo, e la trommetta;

E a tutte tre Meseno era ommo raro.

E sto monte pe l’ossa, che arrecetta,

Da tanno ’n pò Meseno lo chiammaro:

Nomme, che durerrà ’nfì che lo munno

Jarrà l’utemo juorno a sparafunno.

Anea fece, scomputa sta facenna,

Quanto ordenato havea la Profetessa.

’Nc’era na grotta co na vocca orrenna

E no vuosco e no lago accanto a chessa;

Na mofeta sagliea cossì tremenna

Da st’acqua morta, che si bè de pressa

Pe coppa quacche auciello nce volava,

Storduto, tuppe, a bascio derropava.

E pe chesso sto lago se chiammaje

Avierno da li Griece; e chella vecchia

Quattro vetielle ccà sacrefecaje,

Che tutta negra haveano la pellecchia.

’Ntrà cuorno, e cuorno primma le lavaje

Co vino, e ne tagliaje co na sferrecchia

Li pile, e l’abrusciaje (che fieto!) e chisso

Era lo ’ncienzo a li gran Dei d’Abisso.

